Der Earst Waltkriag
In Sarajevo Anschläg gschehcha,

Franz Ferdinand zum Opfr fallt.

Ist Haß. Im Kriag a Lösung sehcha,

o Haß? Vrgaltet Gwalt mit Gwalt.

Dr Funka schpringt, d’ Wella schlaga,

zum Waltkriag artet alls iatz aus,

viar Jahr lang hoaßt’s des Schicksal traga,

und as’m Staat, was macht ma draus.

Es hat dr Landsr tapfr gstritta

fir Kaisr, Volk und Vatrland,

’s Hintrland hat mit o glitta,

leit miad und kraftlos iatz im Sand.

D’ Sidfront hat dr Schtandschitz khalta

am Ortlr, af dr Königsspitz,

oft Buaba no und Mandr alta

in Gfahr, o Lana, Sturm und Blitz.

Am Feld dr Eahra viel sei blieba,

und fremda Eard deckt daußa zua,

am Feldkreiz steaht dr Noma gschrieba,

schenk, Herrgott, du ihm Gnad und Ruah.
